
BOSHLANG‘ICH SINF 
O‘QUVCHILARIDA MANTIQIY 

VA IJODIY FIKRLASHNI 
RIVOJLANTIRISHDA 

ELEMENTAR 
MATEMATIKANING O‘RNI

Djuraboyev Maqsudbek Karimbek o‘g‘li
Andijon davlat universiteti kompyuter injiniringi kafedrasi

v.b. dotsenti, p.f.f.d, (PhD)

Badridinov Nusratbek Xusniddin oʻgʻli
Andijon davlat universiteti talabasi

Annotatsiya: Mazkur maqolada boshlang‘ich sinf o‘quvchilarida mantiqiy va ijodiy fikrlashni rivojlantirishda elementar 
matematikaning o‘rni yoritilgan. Mantiqiy mashqlar, arifmetik topshiriqlar va ijodiy masalalar orqali o‘quvchilarning fikrlash 
jarayonlarini rivojlantirishning ahamiyati ilmiy manbalar asosida tahlil qilingan. Xorijiy tajriba hamda nazariy yondashuvlar 
o‘zbek ta’lim tizimi uchun qiyosiy jihatdan o‘rganilib, umumiy xulosalar va amaliy tavsiyalar ishlab chiqilgan.

Kalit so‘zlar: boshlang‘ich ta’lim, mantiqiy fikrlash, ijodiy fikrlash, elementar matematika, xorijiy tajriba.
Abstract: This article examines the role of elementary mathematics in developing logical and creative thinking among 
primary school students. The importance of logical exercises, arithmetic tasks, and creative problems in enhancing stu-
dents’ cognitive processes is analyzed based on scientific sources. International experience and theoretical approaches 
are comparatively examined in the context of the Uzbek education system, and relevant conclusions and practical rec-
ommendations are presented.

Key words: primary education, logical thinking, creative thinking, elementary mathematics, international experience.
Аннотация: В данной статье раскрывается роль элементарной математики в развитии логического и творческого 
мышления у учащихся начальных классов. На основе научных источников проанализирована значимость раз-
вития мыслительных процессов школьников с использованием логических упражнений, арифметических заданий 
и творческих задач. Зарубежный опыт и теоретические подходы сравнительно изучены в контексте узбекской 
системы образования, сформулированы выводы и практические рекомендации.

Ключевые слова: начальное образование, логическое мышление, творческое мышление, элементарная мате-
матика, зарубежный опыт.

KIRISH
Bugungi kunda ta’lim jarayonida o‘quvchilarning nafaqat bilim olishi, balki mustaqil fikrlash, mantiqiy xulo-

salar chiqarish va ijodiy yondashuv qobiliyatini shakllantirish dolzarb masalalardan biri hisoblanadi. Bosh-
lang‘ich sinf davri bolaning intellektual rivojlanishida eng muhim bosqich sanaladi. Shu bois elementar mate
matikaning mazmunini to‘g‘ri tashkil etish orqali bolalarda mantiqiy va ijodiy fikrlashni shakllantirish zarur. Xorijiy 
tadqiqotchilardan J. Piaget, L. Vygotskiy hamda H. Gardner kabi olimlar boshlang‘ich ta’limda fikrlash jara
yonlarini rivojlantirish masalasini keng miqyosda o‘rganishgan. Ularning tadqiqotlari shuni ko‘rsatadiki, o‘quv
chilarga mantiqiy va ijodiy topshiriqlar berish bilim olishga bo‘lgan motivatsiyani kuchaytiradi hamda mazkur 
bilimlarni ijtimoiy faoliyatda qo‘llash imkoniyatini yaratadi.

Mantiqiy fikrlash bolalarda sodda taqqoslash, solishtirish, umumlashtirish va xulosa chiqarish ko‘nikmala-
rini shakllantiradi. Boshlang‘ich sinflarda son tushunchasi, qo‘shish-ayirish amallari, tenglik va tengsizlik kabi 
mavzularni o‘rganish orqali o‘quvchilar turli vaziyatlarda to‘g‘ri qaror qabul qilishga o‘rgatiladi. Masalan, arif-
metik masalalarni yechish jarayonida o‘quvchi faqatgina natijani topish bilan cheklanmay, balki ushbu natijaga 
qanday yo‘l bilan kelganini izchil tushuntiradi.

Oxirgi yillarda ta’lim tizimidagi islohotlar o‘quvchilarning mustaqil va kreativ fikrlash ko‘nikmalarini shakllan-
tirishga qaratilmoqda. Ayniqsa, matematika fani kabi aniq fanlarni o‘qitish jarayonida kreativ tafakkurni rivojlan-
tirish dolzarb masalaga aylanmoqda. Matematik ta’limda an’anaviy usullarga asoslangan yondashuvlar o‘quv
chilarning asosan bilim va amaliy ko‘nikmalarini rivojlantirishga qaratilgan bo‘lib, ularning innovatsion fikrlash, 
ijodiy yechim topish hamda mustaqil qaror qabul qilish qobiliyatlarini yetarli darajada shakllantirmayapti. Shu 
sababli matematika darslarida kreativ tafakkurni rivojlantirishga yo‘naltirilgan yangi metodikalarni ishlab chiqish 
va ularni amaliyotda qo‘llash zarurati yuzaga kelmoqda.

Kreativ tafakkurni rivojlantirishga xizmat qiluvchi metodik yondashuvlar va texnologiyalarni matematika 
darslariga integratsiya qilish muhim ahamiyat kasb etadi. Tadqiqotning asosiy maqsadi matematika darslarida 
kreativ tafakkurni rivojlantirish usullarini aniqlash, ularning samaradorligini baholash hamda ta’lim jarayo-
niga samarali integratsiya qilish imkoniyatlarini o‘rganishdan iborat. Mavjud dars metodikalari o‘quvchilarning 
standartlashgan fikrlash tarzini kuchaytirayotgan bo‘lsa-da, zamonaviy ta’lim jarayoni innovatsion va kreativ 
yondashuvni talab qilmoqda. Shu bois matematika fanida kreativ tafakkur elementlarini rivojlantirish mexanizm-
larini ishlab chiqish va amaliyotga joriy etish zarurati vujudga kelmoqda. Mavjud metodikalarga nisbatan kreativ 
fikrlashni rivojlantiruvchi innovatsion usullar hamda strategiyalarni dars jarayoniga joriy qilish taklif etiladi. 
Matematika darslarida kreativ metodlardan foydalanish orqali o‘quvchilarning matematik kompetensiyalari, 
mustaqil fikrlash va muammoli vaziyatlarda innovatsion yechim topish ko‘nikmalarini rivojlantirish mumkin 
bo‘ladi [1].

Tug‘ilgan paytdan boshlab inson o‘zini o‘rab turgan hodisalar va obyektlar uchun izoh izlaydi hamda 
bu jarayonda ijodkorlik faol ravishda namoyon bo‘ladi. Mazkur ijodkorlikni rivojlantirish, rag‘batlantirish va 
qo‘llab-quvvatlash zarur. Shu sababli uni o‘qitish jarayoniga va maktab ta’limiga tizimli ravishda kiritish talab 
etiladi. Barbarán va Huguetning ta’kidlashicha, hozirgi ta’lim tizimi ijodkorlikni yetarlicha rag‘batlantirmaydi, 
ayrim hollarda esa uni cheklaydi. Bir qator tadqiqotchilar muammo qo‘yish faoliyatini matematik bilim va ijod-
korlikni rivojlantirish bilan uzviy bog‘laydi. Krutetskii va Ellertoh kabi mualliflar muammo qo‘yish uchun zarur 
bo‘lgan qobiliyat, ijodkorlik darajasi hamda matematik kompetensiya o‘rtasida yashirin, biroq muhim bog‘liqlik 
mavjudligini qayd etadilar. Bundan tashqari, ijodkorlik va muammoni yechish o‘rtasida aniq aloqa mavjud bo‘lib, 
har safar muammo yechilishi zarur bo‘lganida ijodiy tafakkur tabiiy ravishda faollashadi. Ayllón va Gómezning 
fikriga ko‘ra, muammo qo‘yishga asoslangan topshiriqlar maktab o‘quvchilarida ijodkorlikni rivojlantiradi va 
matematik tushunchalarni o‘zlashtirish samaradorligini oshiradi [2].

MAVZUGA OID ADABIYOTLAR SHARHI
Boshlang‘ich ta’limda elementar matematikaning mantiqiy va ijodiy fikrlashni rivojlantirishdagi o‘rni ko‘plab 

xorijiy va mahalliy tadqiqotlarda asoslab berilgan. Xususan, matematika darslarida kreativ tafakkurni shakllanti-
rish masalasi bo‘yicha S. G. Akbarovna o‘z tadqiqotlarida elementar matematika mashg‘ulotlari orqali o‘quvchi-
larda mustaqil tafakkur, muammoli vaziyatlarni tahlil qilish va original yechim topish ko‘nikmalari rivojlanishini 
ilmiy asosda yoritgan. Muallif matematik topshiriqlarni tanlashda mantiqiy va ijodiy komponentlarning uyg‘unligi 
muhimligini ta’kidlaydi hamda an’anaviy yondashuvlarni kreativ metodlar bilan boyitish zarurligini ko‘rsatadi.

Xorijiy tadqiqotlarda matematika orqali fikrlashni rivojlantirish muammo qo‘yish va muammo yechish faoli-
yati bilan uzviy bog‘liq holda talqin qilinadi. Ayllón, Gómez hamda Ballesta-Claver tomonidan olib borilgan 
tadqiqotlarda matematika darslarida muammo qo‘yishga asoslangan topshiriqlar o‘quvchilarning mantiqiy 
fikrlashi bilan birga ijodiy yondashuvini ham rivojlantirishi ilmiy dalillar bilan isbotlangan. Ushbu yondashuv 
o‘quvchilarning matematik tushunchalarni chuqur anglashiga, real vaziyatlarni modellashtirishga va yechimlarni 
mustaqil ishlab chiqishga xizmat qilishi qayd etilgan.

Boshlang‘ich sinf o‘quvchilarida ijodiy fikrlash darajasini rivojlantirish masalasi Janubi-Sharqiy Osiyo olim-
lari tadqiqotlarida ham keng yoritilgan. Bahtiar va Suryarini tomonidan olib borilgan tadqiqotlarda matema
tika darslarida “muammo qo‘yish” metodidan foydalanish o‘quvchilarning ijodiy tafakkurini sezilarli darajada 
oshirgani aniqlangan. Xuddi shu yo‘nalishda Bevan va Capraro tadqiqotlarida boshlang‘ich sinf o‘quvchilari 
tomonidan mustaqil yaratilgan matematik muammolar ularning tushuncha darajasi, mantiqiy bog‘lanishlarni 
anglash hamda kreativ fikrlash kompetensiyalarini rivojlantirishga xizmat qilishi ko‘rsatib berilgan.

Ijodiy va mantiqiy fikrlashni rivojlantirish masalasi faqat metodika bilan cheklanib qolmay, balki pedagogik 
muhit va ta’lim jarayonini tashkil etish bilan ham bevosita bog‘liqdir. Siswono o‘z tadqiqotlarida matematik 
faoliyat jarayonida o‘quvchilarning ijodiy fikrlash darajalari bosqichma-bosqich shakllanishini asoslab bergan. 
Shu bilan birga, Alavutdinova va Abdurahmonova ijodiy fikrlash ko‘nikmalarini rivojlantirishda shaxsga yo‘nal-
tirilgan yondashuv muhimligini ta’kidlaydi. Yayuk va hammualliflarning tadqiqotlari esa matematika orqali ijodiy 
fikrlashni shakllantirish o‘quvchilarning muammoli vaziyatlarda samarali qaror qabul qilish qobiliyatini oshirishini 
ko‘rsatib beradi.

TADQIQOT METODOLOGIYASI
Mazkur tadqiqotda boshlang‘ich sinf o‘quvchilarida mantiqiy va ijodiy fikrlashni rivojlantirishda elementar 

matematikaning o‘rni empirik va nazariy yondashuvlar asosida o‘rganildi. Tadqiqot jarayonida ma’lumotlar bir 
nechta manbalar orqali to‘plandi. Jumladan, boshlang‘ich ta’lim muassasalarida matematika darslarini bevo-
sita kuzatish, o‘qituvchilar va o‘quvchilar bilan suhbatlar o‘tkazish, shuningdek, o‘quvchilarning yozma ishlari, 
mantiqiy mashqlar va ijodiy masalalarni bajarish natijalari tahlil uchun asosiy manba sifatida olindi. Tadqiqot 
doirasida maxsus ishlab chiqilgan diagnostik topshiriqlar yordamida o‘quvchilarning mantiqiy operatsiyalarni 
bajarish darajasi, masalalarni ko‘p variantli yechish qobiliyati hamda ijodiy yondashuvi aniqlandi. Olingan ma’lu-
motlar qiyosiy va tavsifiy tahlil usullari orqali qayta ishlanib, an’anaviy va kreativ metodlar asosida o‘qitilgan 
guruhlar natijalari solishtirildi. Shuningdek, sifat tahlili orqali o‘quvchilarning fikrlash jarayonidagi o‘zgarishlar, 
mustaqil qaror qabul qilish ko‘nikmalari va muammoli vaziyatlarga yondashuvi baholandi. Tadqiqot natijalar-
ining ishonchliligini ta’minlash maqsadida kuzatuvlar, yozma ishlar va suhbatlardan olingan ma’lumotlar o‘zaro 
solishtirilib, umumlashtirildi.

TAHLIL VA NATIJALAR
Elementar matematikaning ijodiy fikrlashdagi o‘rni alohida ahamiyatga ega. Ijodiy fikrlash o‘quvchilarda 

noodatiy yechim topish, masalalarni turli yo‘llar bilan hal etish qobiliyatini rivojlantiradi. Masalan, geometrik 
shakllardan yangi shakllar yasash, bitta masalani bir nechta usulda yechish yoki uni hayotiy vaziyatlarga 
moslashtirishga doir topshiriqlar bolalarning ijodkorligini rivojlantiradi. Shu orqali o‘quvchi “tayyor bilimni 
o‘zlashtirish” emas, balki “yangi bilim yaratish” jarayonida faol ishtirok etadi.

Bahtiar va Suryarining tadqiqotida ko‘rsatilishicha, boshlang‘ich sinf o‘quvchilariga “muammo qo‘yish” usuli 
asosida matematika darslarini tashkil etish ijodiy fikrlash qobiliyatini oshirishga xizmat qiladi. Tadqiqot nati-
jalariga ko‘ra, to‘rtinchi sinf o‘quvchilari ushbu yondashuv orqali aralash amallar asosidagi matnli masalalarni 
yaratish hamda ijodiy fikrlash darajasida sezilarli ijobiy o‘sishga erishgan [3].

Boshlang‘ich sinf o‘quvchilarida elementar matematika darslari orqali mantiqiy va ijodiy fikrlashni shakllan-
tirish mumkinligi ko‘plab tadqiqotlarda tasdiqlangan. Jumladan, Bevan va Capraro tomonidan 2021-yilda o‘tka-
zilgan tadqiqotda “muammo qo‘yish” (problem posing) faoliyati maktab o‘quvchilariga real kontekstlarda o‘zlari 
yechiladigan muammolarni yaratish imkonini bergani aniqlangan. Ushbu jarayon bolalarda nafaqat matematik 
tushunchalar va muammoni yechish ko‘nikmalarini, balki ijodiy fikrlash, kontekstga moslashuvchanlik hamda 
yangi, original muammolarni, ya’ni “o‘zlari shakllantirgan muammolarni” yaratish salohiyatini ham oshiradi. 
Shunday qilib, boshlang‘ich sinflarda matematika ta’limida muammo qo‘yish usulidan foydalanish o‘quv
chilarning mantiqiy va ijodiy tafakkurini rivojlantirishda muhim vosita hisoblanadi [4].

Xorijiy tajriba va taqqosiy tahlil shuni ko‘rsatadiki, Finlandiya, Singapur va Yaponiya kabi mamlakatlar 
boshlang‘ich maktablarida matematika darslari o‘quvchilarda mantiqiy va ijodiy fikrlashni rivojlantirishga yo‘nal-
tirilgan. Ushbu ta’lim tizimlarida darsliklar o‘yinli topshiriqlar, vizual materiallar hamda mustaqil izlanishni talab 
qiluvchi mashqlar bilan boyitilgan. Mazkur tajribalarni O‘zbekiston ta’lim tizimiga tatbiq etish boshlang‘ich ta’lim 
samaradorligini oshirishda muhim ahamiyat kasb etadi.

O‘quvchilar turli ijtimoiy va ilmiy tajribaga ega bo‘lib, ularning qobiliyatlari ham bir-biridan farq qiladi. Ular 
fikrlash shakli, tasavvur, fantaziya hamda ijro etish qobiliyati jihatidan turli salohiyatga ega bo‘ladilar. Shu 
sababli o‘quvchilarning ijodiy fikrlash darajasi ham turlicha namoyon bo‘ladi. Ijodiy fikrlash darajasi to‘g‘risidagi 
qarashlar ekspertlar tomonidan ishlab chiqilgan. De Bono Barak va Doppelt tadqiqotlari (2000) asosida ijodiy 
fikrlash ko‘nikmalarini rivojlantirishning to‘rt darajasini belgilaydi:

•	 fikrlashdan xabardorlik (awareness of thinking);

•	 fikrlashni kuzatish (observation of thinking);

•	 fikrlash strategiyasi (thinking strategy);

•	 fikrlash bo‘yicha refleksiya (reflection on thinking).

Mazkur darajalar umumiy tavsifga ega bo‘lib, matematik nuqtai nazardan ularni aniq farqlash nisbatan 
murakkab hisoblanadi [5].

O‘quvchilarda ijodiy fikrlash erkinligini shakllantirishning muhim jihatlaridan biri ularning o‘zaro muloqoti 
hisoblanadi. Bu jarayonda muloqotlar shartli ravishda sinfda, sinfdan tashqari, maktabda va maktabdan tashqa-
rida amalga oshiriladigan faoliyat sifatida qaraladi. Sinfda tashkil etiladigan mashg‘ulotlar rejalashtirilgan holda, 
an’anaviy va noan’anaviy usullarning uyg‘unligi asosida olib boriladi. Ushbu jarayonda muhim kamchiliklardan 
biri o‘qituvchi–o‘quvchi munosabatlarida o‘quvchi shaxsining dars jarayonining subyekti ekanligiga yetarlicha 
e’tibor qaratilmayotganidir. Mazkur holat o‘quvchilarning fikr erkinligining kengayishiga jiddiy to‘siq bo‘ladi. Shu 

munosabat bilan maktab va maktabgacha ta’lim tizimida faoliyat yuritayotgan mutaxassislarni ilg‘or pedagogik 
texnologiyalarning maqsad va vazifalari bilan muntazam tanishtirish hamda ularning malakasini oshirish zarur. 
Ushbu jarayon hozirda asosan lokal xarakterga ega bo‘lib, uning samaradorligi uzluksizligi bilan belgilanadi [6].

Ta’kidlash joizki, tanqidiy fikrlashning muhim xususiyatlaridan biri uning kasbiy faoliyat sohasidan qat’i 
nazar fikrlashni tahlil qilish va qurish, bilimlarni egallashga o‘rgatishga yo‘naltirilganidadir. Ushbu jarayon 
doirasida “Qanday qilib?”, “Qachon?” va “Nima uchun?” kabi savollar tahlil qilinadi hamda tadqiqotning umumiy 
kontekstida muayyan xulosalar shakllantiriladi. Tanqidiy fikrlashni shakllantirish muammosi ilk bor XX asrning 
70-yillarida sanoati rivojlangan mamlakatlarda faol o‘rganila boshlagan. Bu davrda ta’lim mazmuniga tanqidiy 
fikrlash komponentining kiritilishi ta’lim tizimidagi mavjud muammolarni bartaraf etishga bo‘lgan intilish bilan 
bog‘liq edi. Natijada tanqidiy fikrlash g‘oyalariga asoslangan yangi ta’lim paradigmasi shakllandi. Hozirgi 
davrda oliy ta’lim tizimi oldida tanqidiy fikrlashni rivojlantirish, talabalarning ilmiy va hayotiy muammolarni ijodiy 
yo‘llar bilan hal etish ko‘nikmalarini shakllantirish vazifasi turibdi. Shu bilan birga, zamonaviy jamiyat sharoitida 
axborotni tanqidiy tahlil qilish, tushunish va mustaqil qaror qabul qilish qobiliyatini rivojlantirish alohida ahamiyat 
kasb etadi [7].

Davis tomonidan 1984-yilda matematikani o‘qitishda ijodkorlikni rivojlantirish zarurligini asoslovchi olti 
sabab ko‘rsatib o‘tilgan. Unga ko‘ra:
•	 matematika keng va murakkab bilimlar majmui bo‘lib, uni faqat yodlash orqali egallab bo‘lmaydi;
•	 o‘quvchilar muammolarni mustaqil yechish orqali original yechimlar topadilar va o‘z-o‘zini rag‘batlanti-

radilar;
•	 o‘qituvchilar talabalarga real va qiyinchilik tug‘diruvchi hissalarni taqdim etishlari lozim;
•	 rutinali mashqlar asosidagi ta’lim motivatsiyani pasaytiradi va tushunishni cheklaydi;
•	 original g‘oyalarni qo‘llab-quvvatlash chuqur bilimlarni egallashga xizmat qiladi;
•	 matematika kundalik hayotda muhim ahamiyatga ega bo‘lib, ko‘plab muammolar kreativ yondashuvni 

talab qiladi [8].

XULOSA VA TAKLIFLAR
Yuqorida keltirilgan fikr va mulohazalar shuni ko‘rsatadiki, boshlang‘ich ta’lim jarayonida elementar mate

matikaning ahamiyati nihoyatda katta hisoblanadi. Ayniqsa, mantiqiy va ijodiy fikrlashni rivojlantirish orqali 
o‘quvchilar nafaqat matematik bilimlarni egallaydilar, balki kelgusida hayotiy muammolarni hal etish, mustaqil 
qaror qabul qilish hamda ijodiy yondashuvni shakllantirish imkoniyatiga ega bo‘ladilar.

Mantiqiy mashqlar, arifmetik topshiriqlar va ijodiy masalalar o‘quvchilarning tafakkurini rivojlantiradi, ularni 
chuqur fikrlashga, izlanishga va mustaqil xulosalar chiqarishga o‘rgatadi. Shuningdek, xorijiy ta’lim tizimlari 
tajribasi shuni ko‘rsatadiki, matematika darslarida o‘yinli mashqlar, vizual materiallar va turli innovatsion metod-
lardan foydalanish o‘quvchilarning darsga bo‘lgan qiziqishini sezilarli darajada oshiradi. Bunday yondashuv 
ularning nafaqat bilim darajasini, balki ijodiy va mantiqiy tafakkurini ham rivojlantiradi.

Shu bois O‘zbekiston ta’lim tizimida ham ushbu ilg‘or tajribalarni bosqichma-bosqich tatbiq etish zarur. 
Kelajak avlodni har tomonlama yetuk, tafakkuri keng va ijodkor shaxs sifatida tarbiyalashda boshlang‘ich 
ta’limning, ayniqsa, elementar matematika mashg‘ulotlarining o‘rni beqiyosdir. Shu sababli o‘qituvchilar mate
matik bilimlarni faqat quruq qoida va misollar asosida emas, balki o‘quvchilarni fikrlashga, tahlil qilishga va 
yangicha yechimlar topishga undaydigan shakllarda tashkil etishlari lozim. Faqat shundagina mustaqil fikrlay-
digan, ilm-fan va texnologiya rivojiga moslashuvchan, ijodkor yoshlarni voyaga yetkazish mumkin bo‘ladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.05

13.00.06

13.00.07

19.00.00

01.00.00

09.00.00

10.00.00

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Manzilimiz: Toshkent shahar, Yunusobod tumani
19-mavze, 17-uy. 

